
 
 
 
 
Dangg für d Fasnacht 2023  
 
Nach zwei Joor Pause ischs wiider sowit, 
äntlig zrugg zur tradizionelle Fasnachtszit. 
S Fasnachtsfüür uf dr Leuberä lüüchtet wit übers Land, 
mit em Morgestreich het d Fasnacht s Zepter in dr Hand. 
Doch halt, gseesch am Umzuug keini Ross, 
am Start vom Allschwiler Fasnachtstross. 
S Fasnachtshäärz cha das gar nit verstoo, 
Dierschützer hän dä Schwellemer d Vorritter gnoo. 
Die Vorritter hän uns immer bsunders gfalle, 
häärzlich Danggschöön seit d WVC drum alle. 
Aarg chuurzfrischtig, mir sin ganz stolz, 
gseesch e anderi Art Vorritter us gutem Holz. 
Mir saage Danggschöön de Junterössli ganz persee, 
denn das isch e tolli Sach, e Glanzidee. 
Jung und Alt goot am Sunntig go spaziere,  
d Viilfalt vo dä Dorfsüüschees duet is fasziniere. 
Gligge, Schissdräggzüügli und au d Gugge, 
dien sich nach em Umzuug durchs Gwimmel drugge. 
D Dorfbänggler und dr Pilger Schaggi löön sichs nit lo nää  
und dien iiri  zitkritische Väärs zum Beschte gää.  
Spreuer hets und aarg viil Drägg, 
d Gmeiniarbeiter butze dä Mischt ewägg. 
D Hilff vom Gmeinroot und dr Verwaltig, 
sin wie immer ganz gewaltig. 
Au d Allschwiler Firme dien sehr nütze 
und d Fasnacht finanziell unterstütze. 
Loob gits doo in höggschte Döön 
und e ganz groosses Danggerschöön. 
D Lüüt hän d Fasnacht in volle Züüg gnosse,  
mängmool isch au ä Freudedrääne gflosse.  
Jetz isch in Allschwil für ei Joor Rue, 
denn gänn mir wiider unsere Sänf drzue. 
S näggscht Joor nämlig scho im Hoornig, 
giltet z Allschwil wiider d Fasnachtsoornig. 

